
1. Кіріспе

Тұжырымдама Қазақстан Республикасының «Қазақстан халқы Ассамблеясы туралы» Заңына, Қазақстан Республикасының Президентімен қабылданған Қазақстанның Ұлт бірлігі доктринасына, Қазақстан Республикасы Президентінің 2015 жылғы 28 желтоқсандағы № 148 Жарлығымен бекітілген Қазақстан халқы Ассамблеясының (2025 жылға дейінгі) даму тұжырымдамасына және «100 нақты қадам»: баршаға арналған қазіргі заманғы мемлекет» Ұлт жоспарында Қазақстан Республикасының Президенті берген тапсырмаларға сәйкес әзірленді.

«Мың бала» республикалық мәдени-ағартушылық жобасы – этностық топтардың мектеп жасына дейінгі балалары мен мектеп оқушыларына, жастарына мемлекеттік тілді үйрету барысында қоғамның рухани негізі болып табылатын ұлттық құндылықтарды (мәдениет, салт-дәстүр, әдет-ғұрып) бойына сіңіруді, қазақстандық бірегейліктің азаматтық қағидаттарын қалыптастыруды көздейді. 

Жобаның бағдарламасы «мәдени-тілдік бой үйрету» халықаралық тәжірибенің озық нәтижелерін ескере отырып құрылғандықтан, барлық қатысушылардың мәдени және тілдік ортаға бейімделуіне мүмкіндік береді.
2. Жобаның тәжірибесін талдау

Ассамблея жылы аясында алғаш рет Қазақстан халқы Ассамблеясының бастамасымен  этнос өкілдерінің балаларына мемлекеттік тілді үйретуге бағытталған «Мың бала» республикалық мәдени-ағарту жобасы (бұдан әрі – Жоба) 2015 жылғы 6 ақпан мен 1 желтоқсан аралығында Қазақстанның барлық өңірлерінде өткізілді. 

Жобаны іске асыру аясында 10 мыңнан астам іс-шара ұйымдастырылып, оларға 320 мыңға жуық балалар мен  жастар тартылды. Атап айтқанда, қазақ тілін үйретудің авторлық курстары, мектеп оқушылары мен студент жастар арасында 2015 жылдың атаулы күндеріне арналған қазақ тілінде өтетін шығармашылық жобалар байқаулары, шешендік өнерді дамыту тренингтері, ұлттық және спорттық ойындар, байқаулар және викториналар, демалыспен ұштастырылған қазақ тілін үйрету курстары, Қазақстан халқының бірлігіне арналған эссе, өлеңдер шығармашылығы, дөңгелек үстел мен отырыстар 45 мыңға жуық баланың мемлекеттік тілді сапалы түрде оқуына және меңгеруіне ықпал етті. 

«Тіл мектебі» қазақ тілін үйретудің авторлық курстары бағдарламасы бойынша әдіскерлер мемлекеттік тілді тиімді оқытуға арналған нәтижелі әдістемелері үшін марапатталды. «Шешендік өнер» мектебі, «Ынтымағы жарасқан туған өлкем» мемлекеттік тілде эссе мен өлеңдер жазу байқауы, «Кемеңгер» шығармашылық академиясы атты шығармашылық жобалар байқауының жеңімпаздарына Қазақстан халқы Ассамблеясының дипломдары, алғыс хаттары, кітаптары мен естелік сыйлықтар табыс етілді.

Жалпы, жоба этнос балаларының мемлекеттік тілді үйренуге деген ынта-ықыласының жоғары екенін көрсетті.
3. Жобаның мақсаты мен міндеттері

Жобаның мақсаты: Мемлекеттік тілді үйрету арқылы қазақстандық бірегейлікті қалыптастыру, қоғамдық келісім мен ел бірлігін нығайту.

Жобаның міндеттері:

1) Қазақстан халқын топтастырушы фактор ретінде мемлекеттік тілдің рөлін нығайту; 

2) этнос топтарының балалары мен жастарының бойына «Мәңгілік Ел» жалпыұлттық патриоттық идеясының құндылықтарын сіңіру;

3) мемлекеттік тілді білу арқылы балалардың қоғамдық белсенділігін арттыру;

4) инновациялық әдістемелер мен озық тіл үйрету құралдары арқылы Қазақстандағы этнос өкілдерінің балалары мен жастарына мемлекеттік тілді үйрету;
5) мемлекеттік тілді оқытатын әдістемелердің сапасын арттыру және үйретудің жаңа форматтарын табу.
4. Жобаны өткізу мерзімі мен орындаушылары

Жоба облыстар, Астана мен Алматы қалаларында 2016 жылғы 15 ақпанда басталып 15 қарашаға дейін жалғасады. Жобаның қорытындысы шығарылып, Астана қаласында 2016 жылғы желтоқсан айында жеңімпаздарын марапаттау рәсімі, мемлекеттік тіл мен этнос тілдерін дамыту саласындағы ҚХА әзірлемелерінің көрмесі және республикалық семинар ұйымдастырылады.

Жобаның негізгі орындаушылары: Қазақстан Республикасы Президентінің жанындағы «Қоғамдық келісім» республикалық мемлекеттік мекемесі, Астана, Алматы қалалары мен облыстар әкімдері аппараттары және олардың жанындағы «Қоғамдық келісім» өңірлік коммуналдық мемлекеттік мекемелері, этномәдени бірлестіктер, азаматтық қоғам институттары (келісім бойынша) болып табылады.
5. Жобаның бағдарламасы мен іс-шаралары
Жоба 2 негізгі бағыт бойынша жүзеге асырылады:

1-бағыт. «Тіл мектебі» қазақ тілін оқытудың авторлық бағдарламалары: 
Бұл бағыт бойынша мемлекеттік тілді жеделдете оқытудың инновациялық әдістемелік кешендері («Тілдарын», «Сиқырлы қалам» инновациялық әдістемелері) арқылы этнос өкілдерінің балалары мен жастарына қазақ тілін үйретудің авторлық курстары жүргізіледі. Сонымен бірге, 2015 жылы жоба аясында мемлекеттік тілді меңгерген балалардың деңгейлерін арттырып, ниет білдірушілерді оқытады. Жыл бойы жалғасады.
Әдіскерлер этнос өкілдерінің балалары мен жастарына қазақ тілін үйретудің авторлық курстарының бір тақырыбын ашық сабақ ретінде өткізіп, бейнетаспаға түсіреді. 

Бұл бейнетаспаны Қазақстан халқы Ассамблеясының www.assembly.kz сайтына орналастыруға «Қоғамдық келісім» республикалық мемлекеттік мекемесіне жолданады. Бейнетаспаның сапасы HD форматтан төмен болмауы тиіс.
2-бағыт. Қазақстандық бірегейлік пен бірлікті, Тәуелсіздік тұғырын нығайтудағы мемлекеттік тілдің маңыздылығын, қоғамдағы рухани құндылықтарды және қазақстандық патриотизмді насихаттайтын келесі іс-шараларды өткізу:
1. Этнос топтарының балалары мен жастары арасында мемлекеттік тілді насихаттайтын және қазақстандық патриотизмді қалыптастыратын «Мемлекеттік тіл - Тәуелсіздіктің тірегі» атты бейне роликтер байқауы. 

Байқауға қатысушылар мемлекеттік тілді білу арқылы  мақсатына жеткен азаматтар туралы бейне материалдар жинайды, түсіреді.
Байқау кезеңдері:
Облыстар, Астана мен Алматы қалаларының әкімдіктері I жарты жылдықта республикалық деңгейге іріктеу жүргізеді, II жарты жылдықта республикалық деңгейде сайттар мен әлеуметтік желілерде дауыс беру арқылы жеңімпазды анықтайды.
Бейне роликтің ұзақтығы – 3 минуттан артық емес.

Бейне ролик форматы * HD болуы тиіс.

2. «Асыл сөз» мектебі: этностық топтардың балалары мен жастарына қазақ халқының дәстүрін бойына сіңіру арқылы сөйлеу мәдениетін жетілдіретін, шешендік өнердің негіздерін баулитын және қарым-қатынас шеберлігін шыңдайтын тиімді курстар мен коммуникативтік тренингтер ұйымдастыру.
Жобаның аяқталуы бойынша курстар мен коммуникативтік тренингтерден әр өңірде  дара шыққан балалар  (2-3 адам) арасынан іріктеу өтеді. Іріктеуді ҚР Президенті жанындағы «Қоғамдық келісім» РММ ұйымдастыруымен Skype видео бағдарламасы арқылы  іске асырылады. Әр өңірден бір адам іріктеліп алынады.
3. «Тиімді тілдік орта» ойын алаңы: демалыспен ұштастырылған қазақ тілін оқыту алаңдары, ұлттық және спорттық ойындар, байқаулар мен викториналар балабақшалар, мектептер және жазғы демалыс лагерлерінде ұйымдастырылады;
4. «Тәуелсіздік – тірегім» тақырыбында өскелең ұрпақтың бойында патриоттық сезімді, білім мен өз-өзін жетілдіруге деген құштарлықты арттыратын, егеменді елімізге қамқор болуға тәрбиелейтін Тәуелсіздіктің                       25 жылдығына арналған эссе мен өлеңдер жазу конкурсы өткізіледі. Эссе мен өлең бетінің саны – 2 беттен артық емес. 
Жоғарыда аталған іс-шаралар бойынша облыстар, Астана мен Алматы қалаларының әкімдіктері тарапынан анықталған жеңімпаздардың жұмыстары Қазақстан Республикасы Президентінің жанындағы «Қоғамдық келісім» республикалық мемлекеттік мекемесіне жолданады.
6.
Тұжырымдаманы іске асыру тетіктері және ресурстық

қамтамасыз ету

Жобаны іске асыру мақсатында «Қоғамдық келісім» республикалық мемлекеттік мекемесі Астана, Алматы қалалары мен облыстар әкімдері аппараттарымен бірлесіп арнайы іс-шаралар жоспарын әзірлеп, бекітеді.

Қазақстан халқы ассамблеяларының өңірлік хатшылықтары жергілікті бұқаралық ақпарат құралдарында, әлеуметтік желілерде жобаның шаралары туралы ақпарат таратуды, «Қоғамдық келісім» республикалық мемлекеттік мекемесіне ақпарат беруді (аралық ақпаратты 2016 жылғы 15 маусымға,  қорытынды  ақпаратты –  2016 жылғы 15 қарашаға дейін)  қамтамасыз етеді.  

«Қоғамдық келісім» республикалық мемлекеттік мекемесі Қазақстан Республикасы Президенті Әкімшілігінің Қазақстан халқы Ассамблеясының Хатшылығына (аралық ақпаратты 2016 жылғы 20 маусымға,  қорытынды ақпаратты –  2016 жылғы 20 қарашаға дейін) ақпарат беруді қамтамасыз етеді.  

Жобаны іске асыру республикалық және жергілікті бюджеттерде көзделген қаражат шегінде, сондай-ақ Қазақстан Республикасының заңнамасында тыйым салынбаған басқа да көздер есебінен жүзеге асырылатын болады.

Жергілікті атқарушы органдардың балаларға мемлекеттік тілді үйрету бағдарламалары, сонымен қатар, Қазақстан Республикасында білім беруді дамытудың 2011-2020 жылдарға арналған мемлекеттік бағдарламасы және Қазақстан Республикасында тілдерді дамыту мен қолданудың 2011 - 2020 жылдарға арналған мемлекеттік бағдарламасы аясында өткізілетін шараларды қамтиды.

Жоба туралы бұқаралық ақпарат құралдарында, әлеуметтік желілерде ақпарат тарату көзделген. Қазақстан халқы Ассамблеясының www.assembly.kz ресми сайтында «Мың бала» жобасының жаңалықтары, оқытушыларымен, қатысушыларымен, әріптестермен жүргізілген сұхбаттар орналастырылады.
7. Тұжырымдаманы іске асырудан күтілетін нәтижелер
Жобаны іске асыру нәтижесінде:

1) мемлекеттік тілдің қолданылу аясын кеңейту және оның қоғамдық маңызын арттыру;
2) тұрақтылықты, қазақстандық бірегейлік пен бірлікті нығайту, қоғам санасына «Мәңгілік Ел» жалпыұлттық патриоттық идеясын сіңіру;
3) мыңдаған балалар мен жастарды қазақ тілінде еркін сөйлейтіндердің және мемлекеттік тілді үйретуді насихаттайтын еріктілердің қатарына қосу;
4) этнос топтарының мемлекеттік тілді меңгеруге деген құштарлығын арттыру арқылы қазақстандық қоғамнан өз орнын табу, әлеуметтену мәселелерін шешу.
_________________
